
De questo deplorando, iniquo e brûtto

Straggio de gente a colpa a non è mæ,

Colpa vostra a non è forse do tûtto;

Creddo che i genii de l’iniquitæ

Pe cangiâ ô ben in mâ e a gioia in lûtto

Da mæ assenza se son approfittæ

Pe intissâ i mæ compagni a opee non rette,

E voi atri a odii atroci e ree vendette!..

Chi ô taxeiva: a ûn discorso proferio

Co-a forsa da veitæ e da convinzion

Tamea ô se sente tûtto intenerio:

O se carma, e ô ghe dixe: ti æ raxon!

Ti ti ê ûn ommo da quanto aôa ho sentio

Pin de giustizia e de moderazion;

Da quant’ho visto ti è un eroe perfetto:

Mi son vinto, ô dicciaro, e to sûggetto.

Allôa pronto Colombo: no, Tamea,

Semmo amixi, ô risponde, semmo fræ!..

E cianzendo ô l’abbrassa e ô baxa in cea:

A quell’exempio i ommi de due armæ

S’avvixiñan, e ä mæxima manea

Insemme e a l’amichevole mescciæ,

Deposte i arme, l’odio e ô mal’umô,

S’abbrassan e se baxan fra de lô.

